O‘zbekiston Respublikasi
Adliya vazirligi hamda
Maktabgacha va maktab
ta’limi vazirligining 
2024-yil 15-avgustdagi 
12/3-1/2500 va 26 q-q-son qaroriga
1-ILOVA

Umumiy o‘rta ta’lim maktablarining o‘qituvchilari o‘rtasida 
“Eng yaxshi huquq o‘qituvchisi” tanlovini tashkil etish 
va o‘tkazish tartibi to‘g‘risidagi
NIZOM
I bob. Umumiy qoidalar
1. Ushbu Nizom O‘zbekiston Respublikasi Adliya vazirligi hamda Maktabgacha va maktab ta’limi vazirligi bilan hamkorlikda umumiy o‘rta ta’lim maktablarining “Davlat va huquq asoslari” fani o‘qituvchilari o‘rtasida “Eng yaxshi huquq o‘qituvchisi” tanlovini (keyingi o‘rinlarda – tanlov) o‘tkazish tartibini belgilaydi.

2. Tanlovning maqsadi maktablarda yuqori malakali huquq fani o‘qituvchilarini aniqlash va rag‘batlantirish, pedagogik faoliyatning nufuzini yanada oshirish, ta’lim va tarbiya sohasidagi innovatsion ta’lim texnologiyalarini keng ommalashtirish, pedagogik faoliyatda sog‘lom raqobat va ijodkorlik muhitini yaratish, ta’lim tizimidagi malakali o‘qituvchilarning salmog‘ini kengaytirish hamda kasbiy o‘sishi va pedagogik mahoratini rivojlantirishdan iborat.

3. Tanlovni tashkil etish va o‘tkazishda qonuniylik, shaffoflik, oshkoralik, adolatlilik, tenglik kabi asosiy prinsiplarga rioya qilinadi.

4. Tanlovda asosiy ish joyi maktabda bo‘lgan o‘qituvchilar ishtirok etishi mumkin.
5. Tanlov quyidagi uch bosqichda o‘tkaziladi:
Birinchi bosqich – tuman (shahar) bosqichi. Ushbu bosqich 2 qismda o‘tkaziladi, birinchi saralash qismi, bunda o‘qituvchilar internet tarmog‘i orqali o‘tkaziladigan test sinovlarida ishtirok etish orqali saralab olinadi. Ishtirokchilarda internet tarmog‘iga ulanish    imkoni bo‘lmagan taqdirda tuman (shahar) maktabgacha va maktab ta’limi bo‘limida test sinovlarida ishtirok etadi. Test sinovlari natijasiga ko‘ra eng yuqori ball to‘plagan 20 nafar o‘qituvchi ikkinchi tanlov qismiga o‘tadi);
Ikkinchi bosqich – hududiy (Qoraqalpog‘iston Respublikasi, Toshkent shahar va viloyatlar) bosqichi;
Uchinchi bosqich – respublika bosqichi. 
6. Tanlov g‘oliblarini aniqlash maqsadida tanlovning har bir bosqichida 
5-7 nafardan iborat tarkibda hakamlar hay’ati tuziladi.

Bunda, tuman (shahar) va hududiy hakamlar hay’ati tarkibi hududiy tashkiliy qo‘mita raisi tomonidan har yili fevral oyida, respublika hakamlar hay’ati tarkibi respublika tashkiliy qo‘mitasi raisi tomonidan har yili mart oyida tasdiqlanadi.

7. Hakamlar hay’ati tarkibiga tegishliligi bo‘yicha Adliya vazirligi, Maktabgacha va maktab ta’limi vazirligi, O‘zbekiston kasaba uyushmalari Federatsiyasi  va ularning hududiy tuzilmalari, oliy ta’lim muassasalari hamda yuridik texnikumlarning huquq fani o‘qituvchilari, shuningdek amaliyotchi mutaxassislar kiritilishi mumkin. 
8. Quyidagilar tashkiliy qo‘mitalarning asosiy vazifalari hisoblanadi: 

– hakamlar hay’atlari tarkibini tasdiqlash;

– tanlovni o‘tkazishda ushbu Nizomning 3-bandida keltirilgan asosiy prinsiplarga rioya etilishini ta’minlash;
– tanlov g‘oliblarini moddiy va ma’naviy rag‘batlantirish bo‘yicha taklif kiritish;

– tanlov doirasida o‘tkaziladigan tadbirlarni ommaviy axborot vositalarida keng yoritilishini ta’minlash; 

– tashkiliy qo‘mita majlisi bayonnomalarini rasmiylashtirish va tasdiqlangandan so‘ng Adliya vazirligi hamda Maktabgacha va maktab ta’limi vazirligi va ularning hududiy tuzilmalariga taqdim qilish. 

9. Hakamlar hay’atining asosiy vazifalari: 

– tanlov natijalarini o‘tkazishda ushbu Nizomning 3-bandida keltirilgan prinsiplarga tayangan holda xolisona baholash;
– har bir shartda qo‘ygan ballarini izohlash, ishtirokchilar tomonidan norozilik holatlari kelib chiqqan taqdirda ballarni xolisona qo‘yganligini isbotlab berish;

– ballar teng kelib qolgan taqdirda Hakamlar hay’ati a’zolari tomonidan qo‘shimcha savollar berish;

– tanlovni yuqori saviyada o‘tkazilishini ta’minlash.

II bob. Tanlovni o‘tkazish mezonlari va baholash
10. Tanlov ishtirokchilarining bilim va taqdimotini baholash Hakamlar hay’ati a’zolari tomonidan amalga oshiriladi.

11. Toshkent davlat yuridik universiteti Respublika ta’lim markazi bilan birgalikda Maktabgacha va maktab ta’limi vazirligi hamda Adliya vazirligi bilan kelishilgan holda tanlovning har bir bosqichi uchun alohida 40 tadan, jami 120 ta taqdimot mavzulari hamda savol-javob sharti uchun 50 tadan savollari shakllantiriladi.

Taqdimot mavzusi tanlov ishtirokchisi tomonidan axborot-kommunikatsiya texnologiyalaridan foydalangan holda elektron dastur orqali tasodifiy ravishda tuman (shahar), hududiy bosqichida tanlovga kamida bir kun qolganda hamda respublika bosqichida uch kun qolganda tanlanadi.

12. Tanlov 2 ta shart bo‘yicha mazkur Nizomning 1-ilovasida keltirilgan Qaydnomaga muvofiq quyidagi mezonlarga asosan 40 ballgacha baholanadi:

Birinchi shart - o‘qituvchining sohaga oid bilimlari – 10 ballgacha baholanadi. 

Ushbu shart bo‘yicha o‘qituvchining sohaga oid bilimlarini baholash O‘zbekiston Respublikasi Konstitutsiyasi, Mehnat kodeksi, “Ta’lim to‘g‘risida”gi va boshqa qonunlarni bilishi ishtirokchining bilet tortishi va bitta savolga og‘zaki javob berishi (blits-so‘rov) orqali amalga oshiriladi. 
Bunda, tayyorgarlik ko‘rish uchun ishtirokchiga vaqt berilmaydi.

Tanlovning ikkinchi bosqichida birinchi shart natijalariga ko‘ra eng yuqori ball to‘plagan 20 nafar ishtirokchi ikkinchi shart – taqdimot qismida ishtirok etadi. Qolgan boshqa ishtirokchilar tanlovni tark etadi.
Ikkinchi shart - o‘qituvchining taqdimoti – 30 ballgacha baholanadi.
Bunda, taqdimot quyidagi mezonlar asosida baholanadi: 
- mavzuni taqdimot asosida yoritilishi – 10 ballgacha;

- o‘qituvchining taqdimot mavzusi doirasida huquqiy bilimlari darajasi – 
10 ballgacha;
- o‘qituvchining notiqlik mahorati – 10 ballgacha.

Taqdimot uchun 10 daqiqagacha vaqt ajratiladi.

13. Hakamlar hay’ati qarori yakuniy hisoblanadi va unga nisbatan shikoyat bilan murojaat qilinmaydi.
III bob. Tanlovni tashkillashtirish
14. Tanlovning tuman (shahar) bosqichi mart oyida, hududiy bosqichi aprel oyida hamda respublika bosqichi may oyida o‘tkaziladi.  
Bunda, tanlovlarning o‘tkazish aniq sanasi va joyi tegishli tashkiliy qo‘mitalar tomonidan belgilanadi.
15. Tanlovning tuman (shahar) bosqichi natijasi bo‘yicha 1-, 2- va 3-o‘rinni olgan uch nafar o‘qituvchi g‘olib deb topiladi hamda hududiy bosqichda qatnashish huquqiga ega bo‘ladi.

16. Tanlovning hududiy bosqichi natijasi bo‘yicha 1-, 2- va 3-o‘rinni olgan uch nafar o‘qituvchi tanlov g‘olibi deb topiladi hamda Respublika bosqichida qatnashish huquqiga ega bo‘ladi.

17. Tanlovning Respublika bosqichida Hakamlar hay’atining baholari natijasi bo‘yicha 1-, 2- va 3-o‘rinni olgan uch nafar o‘qituvchi tanlovning Respublika bosqichi g‘olibi deb topiladi.
18. Hakamlar hay’atining qarori bilan nominatsiyalar bo‘yicha g‘oliblar aniqlanishi mumkin.

IV bob. Tanlovni moliyalashtirish manbalari hamda
g‘oliblarini rag‘batlantirish
19. Tanlov g‘oliblari quyidagi tartibda rag‘batlantiriladi:
a) tanlovning tuman (shahar) va hududiy bosqichlarida 1-, 2- va 3-o‘rin sohiblari esdalik sovg‘alari hamda faxriy yorliq bilan taqdirlanadi;

b) tanlovning respublika bosqichi g‘oliblari quyidagicha pul mukofoti hamda faxriy yorliq bilan taqdirlanadi:

1-o‘rin – 30 000 000 (o‘ttiz million) so‘m; 
2-o‘rin – 20 000 000 (yigirma million) so‘m;

3-o‘rin – 10 000 000 (o‘n million) so‘m.

Tanlovda faol hamda munosib ishtirok etgan o‘qituvchilar “Eng yaxshi taqdimot”, “Eng yaxshi notiq” kabi nominatsiyalar bo‘yicha alohida taqdirlanadi.

V bob. Yakuniy qoidalar
20. Tanlovning hududiy va respublika bosqichi ommaviy axborot vositalari vakillari ishtirokida o‘tkazilib, ommaviy axborot vositalarida, shuningdek Adliya vazirligi hamda Maktabgacha va maktab ta’limi vazirligining ijtimoiy tarmoqlari orqali keng yoritib boriladi.
21. Ushbu Nizom talablari buzilishida aybdor bo‘lgan shaxslar qonunchilikda belgilangan tartibda javobgar hisoblanadi.
Umumiy o‘rta ta’lim maktablarining 
“Davlat va huquq asoslari” fani o‘qituvchilari o‘rtasida “Eng yaxshi huquq o‘qituvchisi” tanlovini tashkil etish va o‘tkazish tartibi to‘g‘risidagi nizomga
ILOVA
ISHTIROKCHILARNING BILIM VA TAQDIMOTINI BAHOLASH
QAYDNOMASI

